
GOUVÈNÈ CUOMO PIBLIYE PREMYE GWOUP PADON KONDISYONÈL K AP 
RESTORE DWA POU VOTE POU NOUYÒKÈ KI AN LIBÈTE KONDISYONÈL YO  

  
Plis pase 24,000 Moun te Fè Pati Premye Gwoup Padon Kondisyonèl yo  

  
L ap Restore Dwa pou Vote pou Moun yo Lage nan Prizon yo k ap Viv Avèk Siksè 

Anba Sipèvizyon Kominotè  
  
  
Jodi a, Gouvènè Andrew M. Cuomo te anonse ke li te emèt premye seri padon 
kondisyonèl yo k ap restore dwa pou vote pou 24,086 moun ki anba sipèvizyon 
kominotè nan Eta New York la yo. Pou ajoute sou refòm jistis kriminèl fondamantal 
Gouvènè a ap fè a, gwoup padon sa yo ap swiv Dekrè Egzekitif li te siyen 18 Avril la 
pou amelyore angajman sivik ak redwi residivis. Lwa sou Eleksyon Eta New York la 
preskri ke yon padon Gouvènè a ap restore dwa pou vote pou moun ki pèdi dwa sa 
akoz yo an libète kondisyonèl pou yon krim ki te lakoz yo mete yo nan prizon.  
  
“Dwa pou vote se yon dwa fondamantal epi li derezonab pou refize dwa fondamantal 
sitwayènte pou Nouyòkè sa yo ki te peye sosyete a dèt yo”, Gouvènè Cuomo te 
deklare. “Restore yon vwa pou fanm ak gason k ap reyentegre nan kominote yo pral 
ranfòse demokrasi nou an, ansanm ak pwosesis reyentegrasyon an, ki an retou pral 
ede redwi residivis.”  
  
Mezi Gouvènè a pran pou akòde padon kondisyonèl sa yo ap ranvèse restriksyon 
endividyèl ki te afekte Nouyòkè koulè yo san mezi komen. Nouyòkè Afwoameriken ak 
Ispanik yo konstitiye 71 pousan nan popilasyon yo anpeche rejwenn dwa pou yo vote 
akoz de estati libète kondisyonèl yo. Restorasyon dwa fondamantal sa a lye ak 
rediksyon residivis, epi mezi sa a pral pwomouvwa aksè a pwosesis demokratik la epi 
amelyore sekirite piblik, paske moun ki ka vote ak patisipe nan sosyete sivil la yo gen 
pi gran enterè pou yo viv nan kominote yo nan yon fason pwodiktiv.  
  
Klike isit la pou w tande pwòp mo yo di kisa kapasite pou vote vle di pou moun ki nan 
sipèvizyon libète kondisyonèl la yo.  
  
Pwosesis revizyon pou padon Gouvènè a ap bay yo te egzamine chak moun epi 
konsidere yon bann seri faktè, ki gen ladan si moun lan ap viv avèk siksè nan kominote 
a lè l kenbe kontak konstan ak kontwolè jidisyè li a epi li rete an libète nan lè y ap fè 
revizyon an. Y ap revize ak trete rès aplikasyon yo. Yo pral repete pwosesis sa a chak 
mwa. Envèsman, si yon moun ki resevwa padon retounen nan prizon ankò nan yon 

prizon ki nan Eta New York la kòm konsekans yon vyolasyon libète kondisyonèl yo a, y 
ap revoke padon yo a.  
  
Padon yo emèt jodi a yo eksklizivman restore dwa pou yo vote epi yo pa gen okenn efè 
sou kondanasyon oswa estati libète moun lan.  
  
Kontwolè jidisyè chak moun ki resevwa yon padon pral bay yo yon kopi padon yo, 
ansanm ak yon fòmilè enskripsyon pou vote. W ap jwenn plis enfòmasyon sou 
pwosesis revizyon an ak avi yo sou sitwèb klemans Gouvènè a.  
  
Donna Lieberman, Direktris Egzekitif New York Civil Liberties Union, te deklare, 
“Padon sa yo pral ankouraje patisipasyon sivik, rann pwosesis politik la pi enkliziv, epi 
afime dwa fondamantal yo pou tout Nouyòkè. Vote se dwa a nou egzèse pou nou 
pwoteje tout lòt dwa yo, epi mezi pwogresiv sa a pral ranfòse demokrasi New York la. 
Travay la kounye a pral sou kont kominote atravè eta a yo pou asire moun ki an libète 
kondisyonèl yo enskri, angaje, epi yo ap fè tande vwa yo”.  
  
Sean Morales-Doyle, ki se Konseye nan Pwogram Demokrasi (Democracy 
Program) nan Sant Brennan pou Jistis la (Brennan Center for Justice), te deklare, 
“Premye gwoup padon sa yo se yon etap enpòtan ak siyifikatif nan bon direksyon an. 
Nou tout dwe aspire pou gen yon pwosesis rantre entegre. Gen 24,000 sitwayen 
kounye a k ap viv ak travay nan kominote a ki ka finalman gen yon vwa nan demokrasi 
nou an”.  
  
Reveran Al Sharpton, ki se Prezidan ak Fondatè Rezo Aksyon Nasyonal la 
(National Action Network) te deklare, “Mwen aplodi Gouvènè Cuomo paske l ap 
pran mezi pou asire manm kominote nou an yo gen opòtinite pou yo fè tande vwa yo. 
Lè yo bay yo dwa fondamantal sitwayènte sa a, moun k ap reyaklime yo nan sosyete a 
pral santi yo responsabilize pou yo kontribiye nan pwosesis demokratik New York la 
epi an retou, l ap ede sipòte yon meyè eta ki pi solid pou anpil jenerasyon k ap vini 
ankò”.  
  
KoDirektris Egzekitif VOCAL-NY la, Alyssa Aguilera te deklare, “Restriksyon sou 
vòt yo tankou sila Gouvènè a te rezoud jodi a yo te devlope apati entansyon pou moun 
koulè ak moun nwa yo anpeche vote yo espesifikman apre emansipasyon. New York 
te finalman pran pa enpòtan sa a vè lavan pou restore dwa vòt pou moun ki an libète 
kondisyonèl yo ke yo pa ta dwe janm anpeche vote pou kòmanse. Nou atann pou nou 
travay ak Gouvènè a pou nou transfòme dekrè egzekitif sa a vin tounen lejislasyon pou 
fòmalize viktwa sa epi tabli sa nou swete pral yon estanda nasyonal”.  

